
	خطبة جمعة  
	الْحَمْدُ لِلّهِ الَّذِيْ أَرْسَلَ رَسُولَهُ بِالْهُدَى وَدِينِ الْحَقِّ لِيُظْهِرَهُ عَلَى الدِّينِ كُلِّهِ وَكَفَى بِاللَّهِ شَهِيدًا . أَشْهَدُ أَنْ لاَ إِلٰهَ إِلاّ اللهُ وَأَشْهَدُ أَنّ مُحَمّدًا عَبْدُهُ وَرَسُوْلُه . اَللّٰهُمّ صَلِّ وَسَلِّمْ عَلَى مُحَمّدٍ وَعَلَى آلِهِ وِأَصْحَابِهِ وَمَنْ تَبِعَهُمْ بِإِحْسَانٍ إِلَى يَوْمِ الدِّيْن.أمَّا بَعْدُ : فَيَا عِبَادَاللهُ اُوصِيْكُمْ وَنَفْسِى بِتَقْوَاالله . اِتَّقُواللهَ فَقَدْ فَازَ الْمُتَّقُوْن . أَعُوذُ بِاللَّهِ مِنَ الشَّيْطَانِ الرَّجِيْمِ . يَاأَيّهَا الّذِيْنَ آمَنُوْا اتّقُوا
	  
	 
	حاضيرين سيدڠ جمعة يڠ دملياكن الله. 
	 
	فرتام‌كالي، ماريله كيت برشكور دڠن كحاضرت الله سبحانه وتعالى يڠ تله ممبري جوتأن نعمة كفد كيت سموا، سفاي كيت ماسيه دافت منونايكن صلاة جمعة دمسجد يڠ مليا اين. 
	 
	  صلوات دان سلام، سموڬ تتف ترچورهكن كفد جونجوڠن  كيت يڠ اڬوڠ نبي محمد صل الله عليه وسلم يڠ تله ممبيمبيڠ كيت كأره دنيا يڠ ترڠ دان جلس يأيت الدين  الاسلام.  سموڬ كيت سنتياس منچينتاءيڽ دان ممبركتيڽ سفاي كيت دأكوي سباڬي اومتڽ يڠ مندافت شفاعتڽ فد هاري اخيرة ننتي، آمين يا رب العالمين….. 
	 
	حاضيرين سيدڠ جمعة يڠ دملياكن الله 
	 
	 سباڬي خطيب، ساي ايڠين مڠاجق سموا  حاضرين دان ديري ساي سنديري سچارا فريبادي، ماريله كيت سنتياس براوسها منيڠكتكن كايمانن دان كتقوأن كيت كفد الله سبحانه وتعالى دڠن تروس براوسها ملقساناكن سڬلا فرينتهڽ دان منجأوهكن ديري درفد سڬلا لارڠنڽ.  سموڬ الله سنتياس ممبري هدايه دان كقواتن كفد كيت سفاي كيت سنتياس برايمان دان برتقوى كفداڽ.  
	 كالي اين خطيب ايڠين مڽمفيكن تاجوق خطبة يأيت…..سؤرڠ فميمفين هاروس مجاڬ مرواة اڬام دان بڠسا. 
	 
	 
	سيدڠ جمعة يڠ دكاسيهي الله. 
	 
	ساله ساتو توجوان شريعة اسلام اياله منجاگ كحرمتن (مرواة). اوليه ايت، فنتيڠ باڬي ستيف مسلم اونتوق براوسها منجاڬ مرواة فريباديڽ سرتا مرواة اورڠ لاين (لبيه ٢ لاڬي مرواة اڬام دان بڠسا). 
	 اوسها يڠ بوليه دلاكوكن اونتوق منجاڬ مرواة ايت اداله دڠن ممفوڽاءي فراسأن مالو. مالو كفدا الله دان رسولڽ دان مالو كفدا ديري سنديري ، 
	مالو سمفي هاتي مڠهينا  ديري أفبيل ملاكوكن معصية اتو ملاكوكن فركارا يڠ مڽببكن مرونتوهكن مرواة فريباديڽ لبيه٢ لاڬي مرواة اڬام دان بڠسا،  
	سيدڠ جمعة يڠ بربهاڬيا… 
	منجاڬ مرواة اسلام اداله ساتو كواجيفن كفدا كيت سموا، لبيه٢ لاڬي  كفدا سؤرڠ فميمفين. 
	اوله كران فميمفين اداله اورڠ يڠ مميفينكن مشاركت رعيت، فميمفين دأمانهكن اونتوق مميفينكن رعيت، منجاڬ رعيت ، منچونتوهي رعيت، دأمانهكن اونتوق مڽوروه كفدا كبأيكن دان ملارڠ كجاهتن،( يأمرون بالمعروف وينهون عن المنكر). 
	كالو فميمفين سنديري يڠ ملاكو كن معصية اتو ملاكو فركارا يڠ مڽببكن مرونتوهكن مرواة اڬام دان بڠسا، سفرت مان يڠ منجادي وايرال دالم ميديا سوشيال دهاري اين. يڠ مان  فارا فميمفين مڠاداكن ساتو مجليس فرهيمفونن فارا فميمفين. 
	 دان فارا فميمفين منجمفوت فڽاڽي لاڬو فرمفوان مسلم يڠ تركنل يڠ تيدق منوتوف رمبوت، تيدق منوتوف عورة برفكاين سيكسي دان مناري اونتوق منونجوقكن فربنديڠن بادن مريك دهادفن فارا فميمفين، دان فارا فميمفين ترسبوت برڬمبيرا سهيڠڬ لوفا بهوا مريك اداله اورڠ اسلام، لوفا كن جاتي ديري مريك سنديري سباڬي فميمفين يڠبرأڬام اسلام يڠد أمانهكن اوله الله اونتوق منجادي فڬنتي الله دموك بومي اين(خليفة الله). 
	باڬيمانكه مشاركت اونتوق منجادي مشاركت يڠ بأيك ، مشاركت اسلامية، مشاركت يڠ معمور لاڬي امان دامي جيك فميمفين سنديري يڠ ملاكوكن فركارا يڠ ترسبوت دأتس؟ 
	سيدڠ جمعة يڠ مليا… 
	سباڬي فميمفين، كواجيفن كيت بوكن سهاج اونتوق منجاڬ عالم دان سومبر داي سهاج ، تتافي جوڬ اونتوق منجاڬ اخلاق، كعاديلن، دان كسجهترأن سوشيال. الله چيفتاكن كيت دڠن عقل، سفاي كيت دافت مڠڬوناكن كبيجقسنأن دان كعاديلن دالم ملقساناكن أمانه اين. 
	اوليه ايت، فنتيڠ باڬي فميمفين اونتوق ممفوڽاءي كفاكران دان كأهلين  دالم بيداڠڽ. رسول الله صلى الله عليه وسلم تله ممبري نصيحت يڠ بيجقسان،  
	إذا ضُيِّعَتِ الأمانَةُ فانْتَظِرِ السَّاعَةَ قالَ: كيفَ إضاعَتُها يا رَسولَ اللَّهِ؟ قالَ: إذا وُسِّدَ الأمْرُ إلى غيرِ أهْلِهِ فانْتَظِرِ السَّاعَةَ. 
	ارتيڽ: افبيل أمانة هيلڠ (دسيا٢كن)،مك توڠڬوله قيامة. بليو برتاڽ : باڬيمان أمانة ايت اكن هيلڠ، واهي رسول الله؟ 
	رسول الله صل الله عليه سلم منجواب : افبيلا سسوات فركارا دسرهكن كفد اورڠ يڠ بوكن أهليڽ، مك توڠڬوله قيامة“. ﴿رواه البخاري.} 
	اين منجادي فريڠاتن كفد فميمفين اڬر ممهمي باتس كفاكران مريك دان تيدق ممبري توڬس اتو ويوينڠ كفد مريك يڠ تيدق بركلايقكن. ممبري تڠڬوڠجواب كفد بوكن فروفيشيونل بوليه مڠعقيبتكن كهنچوران فكرجأن بهكن اورڬانيساسي يڠ مريك اوروسكن. 
	كيت سباڬي اومت اسلام تراوتماڽ مريك يڠ ممفوڽاءي فرانن سباڬي فميمفين فرلوله منجاديكن كفرچايأن سباڬي كأوتامأن . كفرچايأن بوكن سهاج بركاءيتن دڠن كأواڠن، تتافي جوڬ دڠن داسر، كعاديلن، دان كسجهترأن رعيت. 
	 
	ماريله كيت سام-سام مرنوڠ دان مڠإنصافكن ديري كيت. سموڬ الله ممبري هداية دان كقواتن كفد كيت سموا اونتوق ملقساناكن توڬسن اين دڠن سبأيك٢ڽ.  
	فميمفين يڠ مڠمالكن كعاديلن مستي ممفرتاهنكن دان مڠأوتاماكن كفنتيڠن رعيت. توڬسڽ بوكن سهاج اونتوق ملقساناكن أمانة بياس ساج، تتافي جوڬ اونتوق برجواڠ اونتوق مڠهافوسكن سڬال بنتوق كجاهتن، ككفران، ككاچاوان، دان فتنه. دڠن چارا اين، فميمفين اكن دافت منجالنكن كفيمفينن يڠ سلاراس دڠن شريعة اسلام. 
	اَعُوْذ ُباللهِ مِنَ الشَّيْطانِ الرَّجِيْم. 
	 بِسْمِ اللهِ الرَّحْمٰنِ الرَّحِيْم. 
	 وَالْعَصْرِ. إِنَّ الإنْسَانَ لَفِي خُسْرٍ. إِلَّا الَّذِينَ آمَنُوا وَعَمِلُوا الصَّالِحَاتِ وَتَوَاصَوْا بِالْحَقِّ وَتَوَاصَوْا بِالصَّبْرِ. 
	بَارَكَ اللهُ لِيْ وَلَكُمْ فِي الْقُرْآنِ الْعَظِيْمِ، وَنَفَعَنِيْ وَإِيَّاكُمْ بِمَا فِيْهِ مِنَ الآيَاتِ وَالذِّكْرِ الْحَكِيْمِ، وَتَقَبَّلَ مِنِّيْ وَمِنْكُمْ تِلاَوَتَهُ إِنَّهُ هُوَ السَّمِيْعُ الْعَلِيْمُ. أَقُوْلُ قَوْلِيْ هَذَا وَاسْتَغْفِرُ اللهَ الْعَظِيْمَ لِيْ وَلَكُمْ فَاسْتَغْفِرُوْهُ، إِنَّهُ هُوَ الْغَفُوْرُ الرَّحِيْمُ 

